
Semua orang pasti gemar mengembara, dengannya kita
dapat melihat pelbagai budaya, adat dan resam masyarakat
setempat. Dengan mengembara ia mengajar kita untuk
menjadi lebih bersyukur dengan kehidupan. Apabila kita
mengembara, perubahan suasana di tempat lain sedikit
sebanyak menyumbang kepada ketenangan mental dan
fizikal. Ketika mengembara saya sering menjadikan
kamera sebagai rakan dan fotografi sebagai sahabat,
dengan fotografi kita bukan sahaja merakam imej malah
merakam emosi, aktiviti dan masa. Fotografi adalah
sejarah, tidak diminati ketika ditelaah tetapi diminati
ketika ianya tiada. Dirindui, ditatapi dan dikenang.

Potret kanak-kanak ini dirakam ketika saya bersama
pasukan melaksanakan misi bantuan di sebuah
perkampungan di Kemboja. Ketika itu kami sepasukan
sedang bergotong-royong memasak untuk memberikan
makanan kepada 480 orang pelajar madrasah. Ketika sibuk
bergotong-royong, kelihatan sekumpulan angsa melintas
kawasan sambil membuat bising kerana khuatir dengan
kehadiran kami, momen ini benar-benar sangat spontan
dan lucu, teman- teman yang lain ada yang lari dan ada yang
meneruskan aktiviti. Ketika itu keadaan menjadi sedikit riuh.

Kelihatan seorang anak keluar dari rumahnya lalu menghalau
sekumpulan angsa ini untuk kami dengan riak wajah yang
ceria. Sambil diperhatikan oleh si ayah dan adik-adik yang lain,
ternyata reaksi ini sangatlah berharga. Ternyata kedaifan dan
kekayaan bukannya penentu kebahagian seseorang. la
membuatkan saya menyedari bahawa hidup ini adalah tentang
rasa bersyukur. Momen-momen seperti ini tidak dapat dijual
beli kerana ia membuatkan kita untuk menjadi lebih berfikiran
terbuka supaya refleks dengan situasi, masa, dan juga tempat.

